
Хроніка мастацкіх падзей

* * *
2 верасня адбылося адкрыццё выставы жывапісных дыпломных работ кітайскіх 

студэнтаў мастацка-графічнага факультэта ВДУ імя П.М. Машэрава “Беларусь–
Кітай: мастацтва без меж”. Апошнія дзесяцігоддзі кафедра выяўленчага ма-
стацтва актыўна супрацоўнічае з Кітайскай Народнай Рэспублікай па праграме 
“3 + 3” па інтэграваным навучанні кітайскіх студэнтаў у ВДУ імя П.М. Машэрава. 
Студэнты, грамадзяне КНР удзельнічаюць у розных пленэрах, выставах і пра-
ектах. У экспазіцыю выставы ўвайшлі творчыя працы студэнтаў, якія выкананы  
ў тэхніцы алейнага жывапісу. У творах адноўлены ландшафтныя вобразы і прад-
метны свет Кітайскай Народнай Рэспублікі і Рэспублікі Беларусь.

* * *
16 верасня ў Віцебскай абласной бібліятэцы імя У.І. Леніна прайшла лекцыя-

прэзентацыя беларускага мастака, мастацтвазнаўца, педагога, выпускніка МГФ 
Уладзіміра Рынкевіча. У рамках сустрэчы адбылася прэзентацыя ўнікальнага вы-
дання мастака – кнігі-фотаальбома акварэлі “Беларуская акварэльны жывапіс”, 
якая знаёміць чытача з гісторыяй і сучасным станам беларускай акварэлі, 
вядучымі тэндэнцыямі ў яе развіцці, асноўнымі стылямі і напрамкамі, а таксама 
творамі больш чым шасцідзесяці беларускіх майстроў-акварэлістаў.

* * *
22 верасня 2020 года ў Лепельскім раённым краязнаўчым музеі адбылося ад-

крыццё выставы члена Беларускага саюза мастакоў Алега Скавародкі “Колеры на-
строю”. А. Скавародка – вядомы беларускі мастак, у далёкім мінулым выпускнік 
мастацка-графічнага факультэта ВДПІ імя С. Кірава. Персанальныя выставы ма-
стака праходзілі ў Беларусі, Расіі, Германіі, Францыі, Польшчы, Латвіі, Эстоніі і інш. 
краінах. У экспазіцыі прадстаўлены творы, якія былі напісаны мастаком у розныя 
гады (куратар выставы М. Цыбульскі).  

* * *
26 верасня ў межах свята працаўнікоў вёскі «Дажынкі-2020» у Віцебску на 

вуліцы Кірава на абноўленай алеі адкрылі новую паркавую скульптуру «Двое». 
Яе аўтар – вядомы беларускі скульптар, дацэнт кафедры выяўленчага мастацтва 
нашага ўніверсітэта Сяргей Сотнікаў. Па словах аўтара скульптурнай кампазіцыі, 
яна прысвечана моладзі 1960-х гадоў і сімвалізуе закаханых.

* * *
7 кастрычніка ў Віцебскім мастацкім музеі адбылося адкрыццё юбілейнай 

выставы дацэнта кафедры выяўленчага мастацтва, сябра Беларускага саюза 
мастакоў Алега Кастагрыза. Мастак абраў цікавую канцэпцыю для сваёй выста-
вы, запрашаючы гледачоў уступіць у дыялог пра спосабы сутыкнення мастацтва  
і інтэрнэту, а таксама аб месцы чалавека ў гэтых адносінах.

* * *
26 кастрычніка ў Мінску адбылося ўзнагароджанне пераможцаў кон-

курсу творчых работ “Бежанцы і без грамадзянства”. Конкурс праводзіўся 
міжнародным грамадскім аб’яднаннем “Развіццё” ў рамках сумеснага праекта 
з Прадстаўніцтвам Упраўлення Вярхоўнага камісара ААН па справах бежанцаў у 
Рэспубліцы Беларусь. У конкурсе прымалі ўдзел студэнты вышэйшых навучаль-
ных устаноў, навучэнцы сярэдніх спецыяльных і прафесійна-тэхнічных устаноў 
адукацыі Рэспублікі Беларусь. У катэгорыі «Плакат / фотапраца» другое месца 
заваявала студэнтка другога курса мастацка-графічнага факультэта Віцебскага 
дзяржаўнага ўніверсітэта імя П.М. Машэрава Кацярына Нежданава.

* * *
29 кастрычніка ў Лепельскім раённым краязнаўчым музеі адбылося ад-

крыццё персанальнай выставы ганаровага прафесара Віцебскага дзяржаўнага 
ўніверсітэта імя П.М. Машэрава, генеральнага дырэктара Нацыянальнага мастац-
кага музея Уладзіміра Пракапцова пад назвай “Мая Беларусь” (куратар выста-
вы М. Цыбульскі). На вернісажы прысутнічалі прадстаўнікі абласнога і раённа-
га кіраўніцтва, дэлегацыя з нашага ўніверсітэта, кіраўніцтва Беларускага саюза 
мастакоў і шэрага музеяў вобласці.

Выстаўка Уладзіміра Пракапцова “Мая Беларусь” прымеркавана да Года ма-
лой Радзімы і 100-гадовага юбілею Ленінскага камуністычнага саюза моладзі 
Беларусі. І гэта невыпадкова: пасля заканчэння ў 1975 г. мастацка-графічнага 
факультэта Віцебскага педагагічнага інстытута імя С.М. Кірава (зараз ВДУ імя  
П.М. Машэрава) Віцебскім абкамам камсамола Пракапцоў быў накіраваны другім 
сакратаром Лепельскага райкама камсамола. “Лепельшчына з яе цудоўнымі не 
толькі прыроднымі краявідамі, але і працавітымі людзьмі была першымі маімі 
жыццёвымі «ўніверсітэтамі», што фарміравалі мяне як асобу і пакінулі гэты след 
на ўсё маё далейшае жыццё”, – з удзячнасцю ўспамінае Уладзімір Іванавіч пра 
сваё камсамольскае юнацтва. У 2012 г. рашэннем раённага Савета дэпутатаў  
У.І. Пракапцову прысвоена званне “Ганаровы грамадзянін Лепельскага раёна”.

Уладзімір Пракапцоў – сябра Беларускага саюза мастакоў, Ганаровы 
член Расійскай акадэміі мастацтваў, заслужаны дзеяч мастацтваў Рэспублікі 
Беларусь, кандыдат мастацтвазнаўства. У.І. Пракапцоў актыўна працуе як мастак  
і мастацтвазнаўца, з’яўляецца ўдзельнікам шматлікіх мастацкіх рэспубліканскіх  
і міжнародных выстаў і пленэраў. У сваёй творчасці працягвае традыцыі 
знакамітай Віцебскай мастацкай школы, плённа працуе ў жанрах нацюрморта, 
пейзажа, тэматычнай карціны.

Жывапісныя творы мастака знаходзяцца ў фондах Нацыянальнага мастац-
кага музея Рэспублікі Беларусь, Літоўскага мастацкага музея, Беларускага саю-
за мастакоў, Цэнтры сучаснага беларускага выяўленчага мастацтва (г. Мінск), 
Магілёўскага абласнога мастацкага музея імя П.В. Масленікава, Полацкага нацыя-
нальнага гісторыка-культурнага музея-запаведніка, Дома-музея Адама Міцкевіча 
ў Навагрудку, Добрушскім раённым краязнаўчым музеі, Нацыянальным 
мастацкім музеі Кітая (Пекін), Чунцынскім мастацкім музеі (Чунцын, Кітай), у пры-
ватных калекцыях.

У экспазіцыі прадстаўлены жывапісныя палотны мастака розных перыядаў. 
Шэраг жывапісных палотнаў, што пададзены ў экспазіцыі, напісаны мастаком  
з азёрных краявідаў Лепельшчыны – другой малой Радзімы, як лічыць сам аўтар. 
Адна з прадстаўленых на выставе работ, на якой намалявана Лепельскае возера, 
застанецца ў раённым музеі назаўсёды. 

* * *
12 лістапада ў Гарадоцкім раённым краязнаўчым музеі адбылося адкрыц-

цё мастацкай выставы “Творчы дэбют”. У экспазіцыі прадстаўлены дыпломныя 
работы выпускнікоў розных гадоў мастацка-графічнага факультэта Віцебскага 
дзяржаўнага ўніверсітэта імя П.М. Машэрава. Куратар выставы – дацэнт кафедры 
выяўленчага мастацтва Вадзім Осіпаў.

* * *
20 лістапада ў выставачнай  зале мастацка-графічнага факультэта Віцебскага 

дзяржаўнага ўніверсітэта імя П.М. Машэрава ўрачыста адкрылася выстава твораў 
выкладчыкаў і супрацоўнікаў  гэтага факультэта, прымеркаваная да 110-годдзя 
Віцебскага дзяржаўнага ўніверсітэта імя П.М. Машэрава. Экспазіцыя пад назвай 
“Традыцыі і сучаснасць” прадставіла гледачам творы, якія выкананы ў розных 
відах і жанрах мастацтва (жывапіс, графіка, дэкаратыўна-прыкладное мастацтва, 
дызайн). 

